
PRESS INFORMATION DEPARTMENT. GOVERNMENT OF THE PEOPLE’S REPUBLIC OF BANGLADESH






তথ্যবিবরণী     







                           নম্বর :  ১৪১২
বরেণ্য আবৃত্তিশিল্পী হাসান আরিফের মৃত্যুতে 
পররাষ্ট্রমন্ত্রী ও প্রতিমন্ত্রীর শোক

ঢাকা, ১৮ চৈত্র (১ এপিল) :

বরেণ্য আবৃত্তিশিল্পী ও সম্মিলিত সাংস্কৃতিক জোটের সাধারণ সম্পাদক হাসান আরিফের মৃত্যুতে গভীর শোক ও দুঃখ প্রকাশ করেছেন পররাষ্ট্রমন্ত্রী ড. এ কে আব্দুল মোমেন ও প্রতিমন্ত্রী মোঃ শাহরিয়ার আলম।

পৃথক শোকবার্তায় আজ তাঁরা প্রয়াত হাসান আরিফের বিদেহী আত্মার মাগফিরাত কামনা করেন এবং শোকসন্তপ্ত পরিবারের সদস্যদের প্রতি গভীর সমবেদনা জানান। 

#

মোহসিন/রাহাত/রফিকুল/সেলিম/২০২২/২২৪০ ঘণ্টা
তথ্যবিবরণী     







                           নম্বর : ১৪১১  
কুমিল্লায় বৃদ্ধা নিবাস উদ্বোধন করলেন সমাজকল্যাণ প্রতিমন্ত্রী

কুমিল্লা, ১৮ চৈত্র (১ এপিল) :

সমাজকল্যাণ প্রতিমন্ত্রী মোঃ আশরাফ আলী খান খসরু আজ কুমিল্লার দাউদকান্দি উপজেলার লামচরি গ্রামে  ১৬ শয্যাবিশিষ্ট ‘বেগম রাবেয়া খাতুন বৃদ্ধা নিবাস’ উদ্বোধন  করেন।

উদ্বোধন অনুষ্ঠানে প্রধান অতিথির বক্তব্যে প্রতিমন্ত্রী শহরের বাইরে এমন একটি বৃদ্ধা নিবাস প্রতিষ্ঠা করায় সংশ্লিষ্টদের ধন্যবাদ জানান।  তিনি বলেন, প্রতিটি মানুষের উচিত সাধ্যমতো অসহায় দুঃখী মানুষের পাশে দাঁড়ানো। পরিবার ও সমাজে একা একা ভালো থাকা যায় না। সবাইকে নিয়েই ভালো থাকতে হয়।

বৃদ্ধা নিবাসের প্রতিষ্ঠাতা মোঃ আজিজুল ইসলামের সভাপতিত্বে উদ্বোধন অনুষ্ঠানে বিশেষ অতিথি ছিলেন উপজেলা পরিষদ চেয়ারম্যান মেজর (অবসরপ্রাপ্ত) মোহাম্মদ আলী সুমন ও দাউদকান্দি উপজেলা নির্বাহী কর্মকর্তা কামরুল ইসলাম খান।
#

জাকির/রাহাত/রফিকুল/সেলিম/২০২২/২২২০ ঘণ্টা
তথ্যবিবরণী     







                           নম্বর :  ১৪১০ 
বুদ্ধের শিক্ষায় উদ্বুদ্ধ হয়ে দেশ ও জাতির কল্যাণে 
নিবেদিত হওয়ার আহ্বান সংস্কৃতি প্রতিমন্ত্রীর

ঢাকা, ১৮ চৈত্র (১ এপিল) :

সংস্কৃতি বিষয়ক প্রতিমন্ত্রী কে এম খালিদ বলেছেন, বৌদ্ধধর্ম একটি সর্বজনীন অহিংস, সাম্য ও মানবতাবাদী ধর্ম। মূলতঃ মানবতা এবং মানবিক গুণাবলির বহিঃপ্রকাশই এই ধর্মের বিশেষত্ব। তিনি বুদ্ধের শিক্ষায় মানবিক মূল্যবোধে উদ্বুদ্ধ হয়ে দেশ ও জাতির কল্যাণে নিবেদিত হওয়ার জন্য সকলকে আহ্বান জানান।

প্রতিমন্ত্রী আজ রাজধানীর মেরুল বাড্ডায় আন্তর্জাতিক বৌদ্ধ বিহারে বাংলাদেশ বুদ্ধিস্ট ফেডারেশন-উইমেন্স আয়োজিত বসন্ত উৎসব ও গুণিজন সম্মাননা প্রদান অনুষ্ঠানে প্রধান অতিথির বক্তব্যে এসব কথা বলেন। উৎসব উদ্বোধন করেন সাবেক শিল্পমন্ত্রী দিলীপ বড়ুয়া।
অনুষ্ঠানে ছয়জন রত্নগর্ভা মাকে বিশেষ সম্মাননা প্রদান করা হয়। সম্মাননা প্রাপ্ত গুণিজনরা হলেন- দ্রুপদী বালা সিংহ, মেনকা বালা বড়ুয়া, সুখদা বড়ুয়া, মাধুরী বড়ুয়া, অমিয় প্রভা বড়ুয়া ও মুকুল প্রভা বড়ুয়া।

এ সময় সংস্কৃতি প্রতিমন্ত্রী বলেন, মায়ের তুলনা শুধু মা নিজেই। সন্তানের সুখের জন্য হাসিমুখে সব কিছু বিলিয়ে দিতেও মা কার্পণ্য করেন না। মায়েরা সবসময়ই সম্মানিত। পৃথিবীর সকল মায়ের প্রতি রইলো গভীর শ্রদ্ধা ও ভালোবাসা।

বাংলাদেশ বুদ্ধিস্ট ফেডারেশন-উইমেন্স এর সভাপতি ডা. দীপি বড়ুয়ার সভাপতিত্বে অনুষ্ঠানে বক্তৃতা করেন জাতীয় সমাজতান্ত্রিক দল (জাসদ) এর সাধারণ সম্পাদক শিরিন আক্তার এমপি, রাষ্ট্রপতির কার্যালয়ের সচিব সম্পদ বড়ুয়া, বাংলাদেশ আওয়ামী লীগের দপ্তর সম্পাদক ও প্রধানমন্ত্রীর বিশেষ সহকারী ব্যারিস্টার বিপ্লব বড়ুয়া, বাংলাদেশ বুদ্ধিস্ট ফেডারেশনের সভাপতি প্রকৌশলী দিব্যেন্দু বিকাশ চৌধুরী বড়ুয়া, মেরুল বাড্ডা আন্তর্জাতিক বৌদ্ধ বিহারের বিহারাধ্যক্ষ ভদন্ত ধর্মমিত্র মহাথের এবং স্বাধীনতা পদকপ্রাপ্ত বঙ্গবন্ধু শেখ মুজিব মেডিকেল বিশ্ববিদ্যালয়ের সাবেক উপাচার্য অধ্যাপক ডা. কনক কান্তি বড়ুয়া।

#

ফয়সল/রাহাত/রফিকুল/সেলিম/২০২২/২২০০ ঘণ্টা
তথ্যবিবরণী








                 নম্বর :  ১৪০৯
প্রখ্যাত সাংস্কৃতিক ব্যক্তিত্ব ও আবৃত্তি শিল্পী হাসান আরিফের মৃত্যুতে  নৌপরিবহন প্রতিমন্ত্রীর  শোক

চট্টগ্রাম,  ১৮ চৈত্র (১ এপ্রিল) :

সম্মিলিত সাংস্কৃতিক জোটের সাধারণ সম্পাদক, প্রখ্যাত সাংস্কৃতিক ব্যক্তিত্ব ও আবৃত্তি শিল্পী হাসান আরিফের  মৃত্যুতে গভীর শোক ও দুঃখ প্রকাশ করেছেন নৌপরিবহন প্রতিমন্ত্রী খালিদ মাহমুদ চৌধুরী।

আজ এক শোকবার্তায় প্রতিমন্ত্রী বলেন, বাংলাদেশ আবৃত্তি সমন্বয় পরিষদের সাধারণ সম্পাদক এই গুণীশিল্পী দেশমাতৃকার প্রয়োজনে নব্বইয়ের স্বৈরাচারবিরোধী আন্দোলন থেকে শুরু করে অসংখ্য গণতান্ত্রিক ও সাংস্কৃতিক আন্দোলনে অগ্রণী  ভূমিকা পালন করেছেন।  তিনি সারা  জীবন মানবতার জয়গান গেয়েছেন এবং  সাম্প্রদায়িকতার বিরুদ্ধে আমৃত্যু লড়াই করেছেন। 
প্রতিমন্ত্রী শোকবার্তায়  হাসান আরিফের কর্মময় জীবনের কথা স্মরণ করেন এবং তাঁর শোকসন্তপ্ত পরিবারের সদস্যদের প্রতি সমবেদনা জানান।  

#
জাহাঙ্গীর/সাহেলা/এনায়েত/রফিকুল/শামীম/২০২২/১৯৪৫ঘণ্টা 

তথ্যবিবরণী     







                           নম্বর :  ১৪০৮
দেশের বায়ুমান উন্নয়নে আন্তরিকভাবে চেষ্টা করে যাচ্ছে সরকার

                                                      -- পরিবেশমন্ত্রী

ঢাকা, ১৮ চৈত্র (১ এপিল) :

 
পরিবেশ, বন ও জলবায়ু পরিবর্তন মন্ত্রী মোঃ শাহাব উদ্দিন বলেছেন, স্বল্পস্থায়ী জলবায়ু দূষণকারী হ্রাসের মাধ্যমে বায়ুর গুণমান উন্নত করতে এবং স্বল্পমেয়াদী জলবায়ু পরিবর্তন মোকাবিলায় বাংলাদেশ আন্তরিকভাবে চেষ্টা করে যাচ্ছে।  বাংলাদেশের স্বল্পস্থায়ী জলবায়ু দূষণকারী হ্রাসের জন্য জাতীয় কর্মপরিকল্পনায় ১১টি অগ্রাধিকারমূলক প্রশমন ব্যবস্থা চিহ্নিত করা হয়েছে - যার মধ্যে ৫ টি লক্ষ্যমাত্রা প্রধান মিথেন নির্গমন উৎস।

 
আজ প্যারিসে অনুষ্ঠিত ক্লাইমেট অ্যান্ড ক্লিন এয়ার কোয়ালিশনের মন্ত্রী পর্যায়ের সম্মেলনের ১০ম বার্ষিকীর অনুষ্ঠানে অনলাইনে যুক্ত হয়ে পরিবেশমন্ত্রী এসব কথা বলেন।  মার্কিন যুক্তরাষ্ট্রের রাষ্ট্রপতির জলবায়ু বিষয়ক বিশেষ দূত জন কেরি; ঘানার পরিবেশ, বিজ্ঞান, প্রযুক্তি এবং উদ্ভাবন মন্ত্রী ড. কোয়াকু আফ্রি; ক্লাইমেট অ্যান্ড ক্লিন এয়ার কোয়ালিশনের অংশীদার মন্ত্রী ও প্রতিনিধিরা বৈঠকে উপস্থিত ছিলেন।

মন্ত্রী বলেন, টেকসই উন্নয়ন ও দারিদ্র্য দূরীকরণের প্রেক্ষাপটে জলবায়ু পরিবর্তন মোকাবিলায় বিশ্বব্যাপী প্রচেষ্টায় সক্রিয় ভূমিকা রাখছে বাংলাদেশ।  বাংলাদেশ উচ্চাভিলাষী প্রশমন লক্ষ্যমাত্রাসহ নিঃশর্ত এবং শর্তসাপেক্ষ উভয় লক্ষ্যমাত্রা বৃদ্ধি করে হালনাগাদ জলবায়ু প্রশমণ পরিকল্পনা জমা দিয়েছে।  স্বল্পস্থায়ী জলবায়ু দূষণকারী এর সম্ভাব্যতা উপলব্ধি করে আমাদের আপডেট করা জলবায়ু প্রশমণ পরিকল্পনার লক্ষ্যগুলোর মধ্যে রয়েছে ২০৩০ সালের মধ্যে গৃহস্থালির শক্তি নির্গমন ১৮ দশমিক ৫৫ শতাংশ, ইট ভাটা খাতের নির্গমন ৪৬ দশমিক ৫৪ শতাংশ এবং কঠিন পৌর বর্জ্য এবং বর্জ্য জল নির্গমন ৭ দশমিক ৯৩ শতাংশ হ্রাস করা।

 
মন্ত্রী বলেন, বাংলাদেশের স্বল্পস্থায়ী জলবায়ু দূষণকারী কমানোর জাতীয় কর্মপরিকল্পনা সম্পূর্ণরূপে বাস্তবায়িত হলে ২০৪০ সাল নাগাদ ১৬ হাজার ৩০০ অকাল মৃত্যু রোধ করবে, কালো কার্বন নিঃসরণ ৭২ শতাংশ এবং মিথেন নিঃসরণ ৩৭ শতাংশ কমানো সম্ভব হবে।  

#

দীপংকর/সাহেলা/এনায়েত/রফিকুল/সেলিম/২০২২/১৯০০ ঘণ্টা
তথ্যবিবরণী








                 নম্বর : ১৪০৭  

ভ্রাম্যমাণ স্বাস্থ্যসেবা প্ল্যাটফর্মের উদ্বোধন করলেন পানিসম্পদ প্রতিমন্ত্রী 

ঢাকা, ১৮ চৈত্র (১ এপ্রিল) :

স্বাধীনতার সুবর্ণজয়ন্তী উপলক্ষ্যে সুবিধাবঞ্চিত মানুষের মৌলিক স্বাস্থ্যসেবা নিশ্চিতে একটি ভ্রাম্যমাণ স্বাস্থ্যসেবা প্ল্যাটফর্ম চালু করা হয়েছে। আজ রাজধানীর রেডিসন হোটেলে আমাদের প্রতিধ্বনি ফাউন্ডেশনের উদ্যোগে বাস্তবায়িত ‘হেলথ কেয়ার অন হুইল’ শীর্ষক প্রকল্পটির উদ্বোধন করেন পানিসম্পদ প্রতিমন্ত্রী জাহিদ ফারুক।

এ উপলক্ষ্যে আয়োজিত অনুষ্ঠানে উপস্থিত ছিলেন ভারতের হাইকমিশনার বিক্রম কুমার দোরাইস্বামী, নেদারল্যান্ডসের রাষ্ট্রদূত অ্যান ভ্যান লিউয়েন।

অনুষ্ঠানে প্রধান অতিথির বক্তব্যে প্রতিমন্ত্রী জাহিদ ফারুক বলেন, সুবিধাবঞ্চিত মানুষের স্বাস্থ্যসেবা নিশ্চিতে এই উদ্যোগ কার্যকর ভূমিকা রাখবে। তিনি বলেন, করোনাভাইরাসের অতিমারী আমাদের এক নতুন বাস্তবতায় নিয়ে এসেছে যেখানে মানুষ ঘরের কাছেই স্বাস্থ্যসেবা প্রত্যাশা করে। এই ভ্রাম্যমাণ অবকাঠামোর মাধ্যমে প্রান্তিক জনগোষ্ঠীর দোরগোড়ায় সঠিক স্বাস্থ্যসেবা পৌছানো সম্ভব হবে।

 ‘হেলথ কেয়ার অন হুইল’ প্রকল্পের আওতায় বস্তিবাসী, ছিন্নমূল প্রান্তিক জনগোষ্ঠীর কাছে চিকিৎসা পরামর্শ, মৌলিক পরীক্ষা এবং ঔষধ সরবারহ করা হবে। চিকিৎসা পরামর্শের পাশাপাশি বিশেষায়িত পরিবহণে রক্ত পরীক্ষা, গ্লুকোজ ও প্রেগনেন্সি টেস্ট করা যাবে।
আমাদের প্রতিধ্বনি ফাউন্ডেশনের উপদেষ্টা ব্রিগেডিয়ার মঞ্জুর কাদের, সহ- সভাপতি হাবিবুল হক এবং প্রতিষ্ঠাতা সভাপতি সানজিদা ভুইয়া হক অনুষ্ঠানে উপস্থিত ছিলেন।

#
গিয়াস/সাহেলা/রাহাত/রফিকুল/শামীম/২০২২/১৯৪০ঘণ্টা 

তথ্যবিবরণী








                 নম্বর : ১৪০৬ 

কোন দেশ বিরোধী ব্যক্তিকে দেশের জনগণ আর ক্ষমতায় দেখতে চায় না 

                                                           --- এনামুল হক শামীম

ঢাকা, ১৮ চৈত্র (১ এপ্রিল) :

পানি সম্পদ উপমন্ত্রী ও আওয়ামী লীগের সাবেক সাংগঠনিক সম্পাদক একেএম এনামুল হক শামীম  বলেছেন, ‘খালেদা জিয়া বলেছিল,  পাগল আর শিশু ছাড়া কেউ নিরপেক্ষ নয়’। কাজেই তত্ত্বাবধায়ক সরকার  নিয়ে তাদের কথা বলার কোনো অধিকার নেই। বিএনপি ক্ষমতায় থাকাকালীন তাদের অপকর্ম ও ক্ষমতায় না থাকতে পেরে পেট্রোল বোমা মেরে মানুষ হত্যা কোনটাই এদেশের মানুষ ভুলেনি। 

স্বাধীনতার সুবর্ণজয়ন্তী ও মুজিববর্ষ উপলক্ষ্যে আজ শরীয়তপুরের নড়িয়া বিএল স্কুল মাঠে উপজেলা ও কলেজ ছাত্রলীগ আয়োজিত শেখ রাসেল স্মৃতি ক্রিকেট টুর্নামেন্টের সমাপনী অনুষ্ঠানে প্রধান অতিথির বক্তব্যে উপমন্ত্রী এসব কথা বলেন।

এনামুল হক শামীম বলেন, বঙ্গবন্ধুর হাত ধরে এ দেশের স্বাধীনতা অর্জন হয়েছে। আর দেশের মানুষের অর্থনৈতিক মুক্তি হয়েছে বঙ্গবন্ধুকন্যা শেখ হাসিনার নেতৃত্বে। শত প্রতিকূলতা পাড়ি দিয়ে তিনি দেশকে এগিয়ে নিয়ে যাচ্ছেন। কোন দেশ বিরোধী ব্যক্তিকে দেশের জনগণ আর ক্ষমতায় দেখতে চায় না।
নড়িয়া উপজেলা ছাত্রলীগের আহ্বায়ক আসাদুজ্জামান বিপ্লবের সভাপতিত্বে ও নড়িয়া সরকারি কলেজ ছাত্রলীগের আহ্বায়ক ইমরান খালাসীর সঞ্চালনায় অনুষ্ঠানে বিশেষ অতিথি ছিলেন আওয়ামী লীগের কেন্দ্রীয় মহিলা বিষয়ক উপকমিটির সদস্য তাহমিনা খাতুন শিলু, নড়িয়া উপজেলা নির্বাহী কর্মকর্তা শেখ রাশেদউজ্জামান, পৌরসভার মেয়র আবুল কালাম আজাদ, উপজেলা আওয়ামী লীগের ভারপ্রাপ্ত সভাপতি বীর মুক্তিযোদ্ধা  ফজলুল হক মাল, সাধারণ সম্পাদক মাস্টার হাসানুজ্জামান খোকন, সহ-সভাপতি বাদশা শেখ প্রমুখ।

#

গিয়াস/সাহেলা/এনায়েত/রফিকুল/শামীম/২০২২/১৯২৫ঘণ্টা 
তথ্যবিবরণী








                 নম্বর :  ১৪০৫
প্রখ্যাত আবৃতিশিল্পী হাসান আরিফের মৃত্যুতে শিক্ষামন্ত্রীর  শোক

ঢাকা, ১৮ চৈত্র (১ এপ্রিল) :

সম্মিলিত সাংস্কৃতিক জোটের সাধারণ সম্পাদক প্রখ্যাত আবৃতিশিল্পী হাসান আরিফের মৃত্যুতে গভীর শোক ও দুঃখ প্রকাশ করেছেন শিক্ষামন্ত্রী এবং আওয়ামী লীগের যুগ্ম সাধারণ সম্পাদক ডা.দীপু মনি। হাসান আরিফ করোনা ও অন্যান্য জটিলতায় দীর্ঘদিন লাইফ সাপোর্টে ছিলেন এবং আজ রাজধানীর একটি হাসপাতালে শেষ নিঃশ্বাস ত্যাগ করেন।  ( ইন্না....... রাজিউন)।

এক শোকবার্তায় মন্ত্রী বলেন, বাংলাদেশ আবৃত্তি সমন্বয় পরিষদের সাধারণ সম্পাদক এই গুণীশিল্পী দেশমাতৃকার প্রয়োজনে নব্বইয়ের স্বৈরাচারবিরোধী আন্দোলন থেকে শুরু করে অসংখ্য গণতান্ত্রিক ও সাংস্কৃতিক আন্দোলনে অগ্রণী  ভূমিকা পালন করেছেন। তিনি সারা  জীবন মানবতার জয়গান গেয়েছেন এবং  সাম্প্রদায়িকতার বিরুদ্ধে আমৃত্যু লড়াই করেছেন। মন্ত্রী  হাসান আরিফের কর্মময় জীবনের কথা স্মরণ করেন এবং তাঁর শোকসন্তপ্ত পরিবারের প্রতি সমবেদনা জানান।
#
খায়ের/এনায়েত/রফিকুল/শামীম/২০২২/১৮১০ঘণ্টা
তথ্যবিবরণী








                 নম্বর : ১৪০৪
বিশিষ্ট লেখিকা তাহমিনা জামান চৌধুরীর মৃত্যুতে পররাষ্ট্রমন্ত্রীর শোক

ঢাকা, ১৮ চৈত্র (১ এপ্রিল) :

ঢাকা বিশ্ববিদ্যালয়ের সাবেক অধ্যাপিকা ও বিশিষ্ট লেখিকা তাহমিনা জামান চৌধুরীর মৃত্যুতে গভীর শোক ও দুঃখ প্রকাশ করেছেন পররাষ্ট্রমন্ত্রী ড. এ কে আব্দুল মোমেন।

এক শোকবার্তায় পররাষ্ট্রমন্ত্রী প্রয়াত তাহমিনা জামান চৌধুরীর বিদেহী আত্মার মাগফিরাত কামনা করেন এবং তাঁর শোকসন্তপ্ত পরিবারের সদস্যদের প্রতি সমবেদনা জানান।

তাহমিনা জামান চৌধুরী বৃহস্পতিবার ভোরে যুক্তরাষ্ট্রে ইন্তেকাল করেন। তিনি যুক্তরাষ্ট্রেই বসবাস করছিলেন। মৃত্যুকালে তিনি এক ছেলে ও এক মেয়েসহ অসংখ্য আত্মীয় স্বজন ও শুভাকাঙ্খী রেখে গেছেন।
উল্লেখ্য, তাহমিনা জামান চৌধুরী স্বাধীনতা পদকপ্রাপ্ত বীর মুক্তিযোদ্ধা ও লেখক ড. খসরুজ্জামান চৌধুরী সহধর্মিণী।
#
মোহসিন/এনায়েত/রফিকুল/শামীম/২০২২/১৭৪৫ঘণ্টা 
তথ্যবিবরণী                                                                                                       নম্বর : ১৪০৩ 

শুরু হলো বঙ্গবন্ধু জাতীয় জুনিয়র অ্যাথলেটিক্স ও সাঁতার প্রতিযোগিতা
ঢাকা, ১৮ চৈত্র (১ এপ্রিল) : 
ক্রীড়া পরিদপ্তর, যুব ও ক্রীড়া মন্ত্রণালয়ের উদ্যোগে শুরু হলো বঙ্গবন্ধু জাতীয় জুনিয়র অ্যাথলেটিক্স ও সাঁতার প্রতিযোগিতা। আজ মোহাম্মদপুর সরকারি শারীরিক শিক্ষা কলেজ মাঠে এই প্রতিযোগিতার উদ্বোধন করেন যুব ও ক্রীড়া সচিব মেজবাহ উদ্দিন। অনুষ্ঠানের সভাপতিত্ব করেন ক্রীড়া পরিদপ্তরের পরিচালক কে এম আলী রেজা। 
অনুষ্ঠানে যুব ও ক্রীড়া সচিব বলেন, তৃণমূল পর্যায় থেকে তরুণ উদীয়মান খেলোয়াড় অনুসন্ধান এবং তাদেরকে প্রশিক্ষণের মাধ্যমে আরো দক্ষ করে তোলার লক্ষ্যে বিশেষভাবে কাজ করে যাচ্ছে ক্রীড়া পরিদপ্তর। সারা দেশের প্রতিভাবান বালক-বালিকা অ্যাথলেট ও সাঁতারু বাছাই করে আটটি বিভাগীয় দল নিয়ে জাতীয় পর্যায়ে এই প্রতিযোগিতার আয়োজন। এ টুর্নামেন্টের সফল আয়োজন দেশে প্রতিভাবান অ্যাথলেট ও সাঁতারুদের অগ্রযাত্রায় অবদান রাখতে পারবে বলে তিনি আশা প্রকাশ করেন।
৮টি বিভাগের ১১২ জন বালক এবং বালিকা অংশ নিচ্ছে এই প্রতিযোগিতায়। অনূর্ধ্ব ১৭ বালক এবং বালিকাদের দুই দিনব্যাপী এই প্রতিযোগিতায় অ্যাথলেটিক্সের ১০টি এবং সাঁতারের ১০টি ইভেন্ট অনুষ্ঠিত হবে। তৃণমূল পর্যায়ের প্রতিভাবান খেলোয়াড়দের নিয়ে গঠন করা হয়েছে বিভাগীয় দল। প্রতিযোগিতা থেকে বাছাইকৃত প্রতিভাবান খেলোয়াড়দের নিয়ে উন্নত প্রশিক্ষণের আয়োজন করবে ক্রীড়া পরিদপ্তর।
উল্লেখ্য, আগামীকাল মোহাম্মদপুরের সরকারি শারীরিক শিক্ষা কলেজ মাঠে প্রতিযোগিতার সমাপনী ও পুরস্কার বিতরণী অনুষ্ঠান অনুষ্ঠিত হবে। সমাপনী অনুষ্ঠানে প্রধান অতিথি হিসেবে উপস্থিত থেকে পুরস্কার বিতরণ করবেন যুব ও ক্রীড়া প্রতিমন্ত্রী মোঃ জাহিদ আহসান রাসেল।
#

আরিফ/এনায়েত/রফিকুল/আব্বাস/২০২২/১৮০৮ ঘণ্টা
তথ্যবিবরণী                                                                                                      নম্বর : ১৪০২
কোভিড-১৯ সংক্রান্ত সর্বশেষ প্রতিবেদন 
ঢাকা, ১৮ চৈত্র (১ এপ্রিল) : 

স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা ইনস্টিটিউট (আইইডিসিআর)-এর তথ্যানুযায়ী গতকাল বৃহস্পতিবার সকাল ৮টা থেকে আজ শুক্রবার সকাল ৮টা পর্যন্ত ২৪ ঘণ্টায় দেশে ৮১ জনের শরীরে করোনা সংক্রমণ পাওয়া গেছে। নমুনা পরীক্ষার বিপরীতে রোগী শনাক্তের হার এক দশমিক ০৯ শতাংশ। এ সময় ৭ হাজার ৪১৩ জনের নমুনা পরীক্ষা করা হয়েছে।   
গত ২৪ ঘণ্টায় কেউ মারা যায়নি। এ পর্যন্ত ২৯ হাজার ১২২ জন করোনায় মৃত্যুবরণ করেছেন। করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৮ লাখ ৮২ হাজার ১৯৭ জন।

#

জাকির/সাহেলা/রাহাত/এনায়েত/রফিকুল/আব্বাস/২০২২/১৭০৫ ঘণ্টা
তথ্যবিবরণী








                 নম্বর : ১৪০১

মিট দ্য লিডারস অনুষ্ঠানে টেলিযোগাযোগ মন্ত্রী

কেবল প্রাতিষ্ঠানিক শিক্ষাই জীবন গড়েনা, মানুষকে সারাজীবন শিখতে হয়

ঢাকা, ১৮ চৈত্র (১ এপ্রিল) :

ডাক ও টেলিযোগাযোগ মন্ত্রী মোস্তাফা জব্বার বলেছেন, কেবল প্রাতিষ্ঠানিক শিক্ষায় জীবন গড়েনা; মানুষকে সারাজীবন শিখতে হয়। মন্ত্রী গতকাল সাউথ ইস্ট বিশ্ববিদ্যালয় আয়োজিত ‘মিট দ্যা লিডারস’ অনুষ্ঠানে এ কথা বলেন।

 মন্ত্রী বলেন, ‘কম্পিউটার বিজ্ঞানে প্রাতিষ্ঠানিক শিক্ষা গ্রহণ না করে কম্পিউটারে বাংলা প্রবর্তণ করেছি। বাংলা ভাষা ও সাহিত্যের শিক্ষা আমার এই কাজটিকে সহজ করেছে’। 
মন্ত্রী আরো বলেন, চেষ্টা করলে মানুষ পারে না এমন কোন কাজ নেই। কম্পিউটারের দক্ষতা অর্জন করে কম্পিউটারে আমি বাংলা পত্রিকা প্রকাশ করেছি’। তিনি পঞ্চম শ্রেণি পর্যন্ত  ডিজিটাল কন্টেন্ট তৈরি, কম্পিউটার প্রযুক্তি সহজলভ্য ও কম্পিউটার ব্যবহারের প্রয়োজনীয়তা সম্পর্কে ডিজিটাল প্রযুক্তির ক্ষেত্রে অভিজ্ঞতা তুলে ধরেন। তিনি বলেন, ‘বাংলা বর্ণমালা এতটাই বিজ্ঞানসম্মত যে, আমি ৫৫৪ অক্ষরের বাংলা বর্ণমালাকে বিজয় কীবোর্ডে ২৬টি বোতামে সাজিয়ে সম্পূর্ণ শুদ্ধ ও অবিকৃতভাবে লেখার ব্যবস্থা করেছি’। বাংলা ভাষা ও সাহিত্যের ছাত্র ছাত্রীদেরকে হীণমন্যতায় না ভুগতে পরামর্শ দিয়ে তিনি বলেন, বাংলা ভাষা ও সাহিত্যের সবচেয়ে সফল ছাত্রীটি হলেন প্রধানমন্ত্রী শেখ হাসিনা। তিনি তাকে বাংলার গৌরব বলে আখ্যায়িত করেন। 
বিশ্ববিদ্যালয় ট্রাস্টি বোর্ড উপদেষ্টা  প্রফেসর ড. এএনএম মেসকাত উদ্দিনের সভাপতিত্বে সাউথ ইস্ট বিশ্ববিদ্যালয়ের বাংলা বিভাগের চেয়ারম্যান ড. হামিদা বেগমের সঞ্চালনায় বাংলা বিভাগের শিক্ষার্থীরা  ভার্চুয়াল এ অনুষ্ঠানে অংশগ্রহণ করেন। 

#

শেফায়েত/মেহেদী/জুলফিকার/রবি/মাসুম/২০২২/১৪৫০ ঘণ্টা
তথ্যবিবরণী                                                      
                                                       নম্বর : ১৪০০
আবৃত্তিশিল্পী হাসান আরিফের মৃত্যুতে তথ্যমন্ত্রীর শোক

ঢাকা, ১৮ চৈত্র (১ এপ্রিল) : 

বিশিষ্ট আবৃত্তিশিল্পী ও সম্মিলিত সাংস্কৃতিক জোটের সাধারণ সম্পাদক হাসান আরিফের মৃত্যুতে গভীর শোক ও দু:খ প্রকাশ করেছেন তথ্য ও সম্প্রচার মন্ত্রী ড. হাছান মাহমুদ।

আজ দুপুরে রাজধানীর একটি হাসপাতালে চিকিৎসাধীন অবস্থায় হাসান আরিফের শেষ নিঃশ্বাস ত্যাগের সংবাদে শোকাহত মন্ত্রী প্রয়াতের বিদেহী আত্মার শান্তি কামনা করেন এবং শোকসন্তপ্ত পরিবারের প্রতি গভীর সমবেদনা জানান।

ড. হাছান মাহমুদ বলেন, হাসান আরিফের চলে যাওয়া বাংলা আবৃত্তি জগতের এক অপূরণীয় ক্ষতি। স্বৈরশাসনবিরোধী আন্দোলন ও সাংস্কৃতিক বিকাশে তাঁর ভূমিকা স্মরণীয় হয়ে থাকবে।

#

ফয়সল/মেহেদী/জুলফিকার/রবি/শামীম/২০২২/১৫৫০ ঘণ্টা

তথ্যবিবরণী                                                                                                               নম্বর : ১৩৯৯
সর্বাধিক শিক্ষার্থীদের অংশগ্রহণে এমবিবিএস ভর্তি পরীক্ষা অনুষ্ঠিত

ঢাকা, ১৮ চৈত্র (১ এপ্রিল) :

আজ রাজধানী ঢাকা সহ সারাদেশে একযোগে ১৯ টি কেন্দ্রের মোট ৫৭ টি ভেন্যুতে "২০২১-২০২২ শিক্ষাবর্ষে এমবিবিএস ভর্তি পরীক্ষা" অনুষ্ঠিত হয়েছে। কেন্দ্রগুলির মধ্যে ১৮ টি মেডিকেল কলেজ ও ১ টি ডেন্টাল কলেজ। দেশব্যাপী ৪,৩৫০ টি আসনের বিপরীতে এমবিবিএস মেডিকেল কলেজ ভর্তি পরীক্ষায় মোট ১ লক্ষ ৪৩ হাজার ৯১৫ জন প্রার্থী অংশ নিয়েছে। এর মধ্যে ঢাকায় অংশ নিয়েছে ৬১,৬৭৮ জন প্রার্থী। সরকারি মেডিকেল কলেজের একটি আসনের বিপরীতে ৩৩ দশমিক ৮ জন করে প্রার্থী অংশ নিয়েছে, যা বিগত যেকোনো বছরের তুলনায় বেশি।

সার্বিক পরিস্থিতি সরেজমিন দেখার জন্য সকাল ১০ টায় ঢাকা বিশ্ববিদ্যালয়ের কলা ভবনের পরীক্ষা কেন্দ্র পরিদর্শনে আসেন স্বাস্থ্যমন্ত্রী জাহিদ মালেক। পরিদর্শন শেষে মন্ত্রী উপস্থিত গণমাধ্যমকর্মীদের সাথে কথা বলেন।

স্বাস্থ্যমন্ত্রী বলেন, "পরীক্ষা কেন্দ্রের সার্বিক পরিস্থিতি ভালো। পরীক্ষার প্রশ্নপত্র মানসম্পন্ন হয়েছে বলে শিক্ষার্থীরা জানিয়েছে। পরীক্ষা নিয়ে কোন কোন মহল প্রপাগান্ডা ছড়াতে তৎপর থাকতে পারে। এব্যাপারে শিক্ষার্থীসহ অভিভাবকদের সতর্ক থাকতে হবে। প্রশ্ন ফাঁস নিয়েও নানা মহল গুজব ছড়াতে চেষ্টা করে। এ ব্যাপারেও স্বাস্থ্য মন্ত্রণালয় যথেষ্ট সতর্ক রয়েছে। পরীক্ষার প্রশ্নপত্র শুরু থেকে কেন্দ্রে পরীক্ষা শেষ হওয়া ও রেজাল্ট দেওয়া পর্যন্ত সব ধরনের সতর্কতা আমরা নিয়েছি। প্রশ্নপত্র বহনকারী গাড়িটিও আমরা ডিজিটাল মনিটরিংয়ের আওতায় রেখেছি। সামাজিক মাধ্যমে কিছু লোক ভুয়া প্রশ্নপত্র তৈরি করে প্রশ্নফাঁস সংক্রান্ত ভুয়া তথ্য ছড়িয়ে দিতে চেষ্টা করেছিল। তার আগেই আমরা এর সাথে সংশ্লিষ্ট দুজনকে গ্রেফতার করতে সক্ষম হয়েছি। আইনশৃঙ্খলা রক্ষাকারী বাহিনীর তত্ত্বাবধানে তারা এখন রয়েছে। সম্মানিত অভিভাবকদের শুধু এটুকু বলতে চাই, তারা যেন বাইরের কোন উস্কানিতে কান না দেন। স্বাস্থ্য মন্ত্রণালয় অত্যন্ত নিয়মতান্ত্রিক ও কঠোরতার মাধ্যমে এ পরীক্ষায় শতভাগ স্বচ্ছতার সাথে ফলাফল প্রকাশ করবে।"

পরিদর্শনকালে স্বাস্থ্য শিক্ষা বিভাগের সচিব সাইফুল ইসলাম বাদল, বিএমএ সভাপতি ডা. মোস্তফা জালাল মহিউদ্দিন, স্বাস্থ্য অধিদপ্তরের মহাপরিচালক প্রফেসর এবিএম খুরশিদ আলম, স্বাস্থ্য শিক্ষা অধিদপ্তরের মহাপরিচালক প্রফেসর ডা. এনায়েত হোসেনসহ অন্যান্য উর্ধ্বতন কর্মকর্তারা উপস্থিত ছিলেন। 


#

মাইদুল/মেহেদী/জুলফিকার/রবি/মাসুম/২০২২/১৫৪৮ ঘণ্টা
তথ্যবিবরণী                                                      
                                                        নম্বর : ১৩৯৮
বিশিষ্ট আবৃত্তিশিল্পী হাসান আরিফের মৃত্যুতে সংস্কৃতি প্রতিমন্ত্রীর শোক

ঢাকা, ১৮ চৈত্র (১ এপ্রিল) : 

বিশিষ্ট আবৃত্তিশিল্পী ও সম্মিলিত সাংস্কৃতিক জোটের সাধারণ সম্পাদক হাসান আরিফের মৃত্যুতে গভীর শোক প্রকাশ করেছেন সংস্কৃতি বিষয়ক প্রতিমন্ত্রী কে এম খালিদ।
আজ এক শোকবার্তায় সংস্কৃতি প্রতিমন্ত্রী জানান, হাসান আরিফের মৃত্যুতে দেশ আবৃত্তি জগতের এক উজ্জ্বল নক্ষত্রকে হারালো। নব্বইয়ের স্বৈরাচারবিরোধী আন্দোলন থেকে শুরু করে দেশের গণতান্ত্রিক ও সাংস্কৃতিক আন্দোলনগুলোতে তিনি সক্রিয় ছিলেন।

প্রতিমন্ত্রী শোকবার্তায় মরহুমের বিদেহী আত্মার মাগফেরাত কামনা করেন এবং তাঁর শোকসন্তপ্ত পরিবারের প্রতি গভীর সমবেদনা জানান।

উল্লেখ্য, হাসান আরিফ আজ শুক্রবার রাজধানীর একটি হাসপাতালে চিকিৎসাধীন অবস্থায় শেষ নিঃশ্বাস ত্যাগ করেন (ইন্না লিল্লাহি ওয়া ইন্না ইলাইহি রাজিউন)।

#

ফয়সল/মেহেদী/জুলফিকার/রবি/শামীম/২০২২/১৫২৪ ঘণ্টা

তথ্যবিবরণী                                                                                
                                      নম্বর : ১৩৯৭

গণমাধ্যমকর্মী আইন পরিমার্জনে টিআইবি'র বিবৃতি সহায়ক নয়, বরং অন্তরায়

    -তথ্যমন্ত্রী
ঢাকা, ১৮ চৈত্র (১ এপ্রিল) :
নিজেদের কর্মপরিধির বাইরে গিয়ে সব বিষয়ে বিবৃতিদান টিআইবি'র অভ্যাসে পরিণত হয়েছে উল্লেখ করে তথ্য ও সম্প্রচারমন্ত্রী ড. হাছান মাহ্‌মুদ বলেছেন, সংসদীয় কমিটিতে অংশীজনদের সাথে নিয়ে গণমাধ্যমকর্মী আইন পরিমার্জন-পরিবর্ধন হবে। এটা টিআইবি'র কোনো বিষয় না। এ সত্ত্বেও বিবৃতি দিয়ে তারা বিষয়টিকে রাজনৈতিক করার চেষ্টা করছে, যা এ প্রক্রিয়ায় সহায়ক তো নয়ই, বরং অন্তরায়।

আজ সকালে রাজধানীর মিন্টো রোডের সরকারি বাসভবনে সাংবাদিকদের সাথে মতবিনিময়কালে 'গণমাধ্যমকর্মী আইন নিয়ে টিআইবি'র বিবৃতি  কেন' -এ প্রশ্নের জবাবে তিনি একথা বলেন। 

মন্ত্রী বলেন, গণমাধ্যমকর্মী আইন সাংবাদিক, গণমাধ্যমকর্মীদের জন্য। এটা দুর্নীতির কোনো বিষয় নয়। আর আইনটি সংসদীয় স্থায়ী কমিটিতে গেছে, সাংবাদিকনেতাদের সাথে আলাপ আলোচনা করে এটি পরিবর্ধন-পরিমার্জন করা হবে। তাদের সাথে এনিয়ে আমার আলোচনাও হয়েছে। টিআইবি আগ বাড়িয়ে বিবৃতি দিয়ে বিষয়টিকে রাজনৈতিক করার চেষ্টা করছে -এর মধ্যে দুরভিসন্ধি আছে। নিজেদের কর্মপরিধির বাইরে গিয়ে সব বিষয়ে কথা বলা টিআইবির একটি অভ্যাসে পরিণত হয়েছে। আমি মনে করি, তাদের এ বিবৃতি গণমাধ্যমকর্মী আইন পরিমার্জন-পরিবর্ধনের ক্ষেত্রে সহায়ক তো নয়ই বরং অন্তরায় হবে। 

এসময় সাংবাদিকরা বিএনপি মহাসচিবের  সাম্প্রতিক মন্তব্য 'আওয়ামী লীগ 'ডাকাতের সরকারে পরিণত হয়েছে, টিসিবি কার্ডও দলীয়করণ করেছে' এবিষয়ে প্রশ্ন করলে আওয়ামী লীগের যুগ্ম সাধারণ সম্পাদক হাছান মাহমুদ বলেন, 'দল-মত নির্বিশেষে ন্যায্য প্রাপ্যতার ভিত্তিতেই এক কোটি পরিবারকে টিসিবি'র ফ্যামিলি কার্ড দেওয়া হয়েছে, যাতে পাঁচ কোটি মানুষ উপকারভোগী। এখানে আমাদের দলীয় কোনো নেতাকর্মীদের দায়িত্ব দেওয়া হয়নি। জনপ্রতিনিধিবৃন্দ যারা আওয়ামী লীগ, বিএনপি, জাতীয় পার্টি, বিভিন্ন দল থেকেই রয়েছেন তাদেরকে দায়িত্ব দেওয়া হয়েছে। আসলে সব কিছুর মধ্যে রাজনীতির গন্ধ খোঁজাই বিএনপির সমস্যা।'

'আসলে, টিসিবি'র ফ্যামিলি কার্ড দেয়ায় মানুষে মধ্যে স্বস্তি ফিরে আসায় ও জনগণ সাধুবাদ দেওয়াতে বিএনপিনেতাদের মাথা খারাপ হয়ে গেছে, তারা উদভ্রান্তের মতো কথা বলছেন' বলেন হাছান। 

'মির্জা ফখরুল সাহেব ইদানিং যে ভাষায় কথা বলছেন তা সিনিয়র রাজনীতিকের ভাষা নয় এবং রাজনৈতিক শিষ্টাচার বহির্ভূত' মন্তব্য করে তথ্যমন্ত্রী বলেন, 'মির্জা ফখরুল সাহেব আওয়ামী লীগকে ডাকাত বলেছেন, আসলে তারা যখন ক্ষমতায় ছিলেন তখন বিশ্বডাকাতে পরিণত হয়েছিলেন এবং সেজন্য তাদের হাতে দেশ পরপর পাঁচবার দুর্নীতিতে বিশ্বচ্যাম্পিয়ন হয়েছিল।'

#
আকরাম/মেহেদী/জুলফিকার/রবি/মাসুম/২০২২/১৪৪০ ঘণ্টা
তথ্যবিবরণী                                                      
                                                     নম্বর : ১৩৯৬
রমজান মাসের তারিখ নির্ধারণে আগামীকাল জাতীয় চাঁদ দেখা কমিটির সভা
ঢাকা, ১৮ চৈত্র (১ এপ্রিল) : 

পবিত্র রমজান মাসের চাঁদ দেখার সংবাদ পর্যালোচনা এবং এ বিষয়ে সিদ্ধান্ত গ্রহণের লক্ষ্যে ইসলামিক ফাউন্ডেশন কর্তৃক আগামীকাল ২ এপ্রিল, শনিবার সন্ধ্যা ৬.৩০ টায় (বাদ মাগরিব) জাতীয় মসজিদ বায়তুল মোকাররমের সভাকক্ষে জাতীয় চাঁদ দেখা কমিটির সভা আয়োজন করা হয়েছে। সভায় সভাপতিত্ব করবেন ধর্ম বিষয়ক প্রতিমন্ত্রী মোঃ ফরিদুল হক খান।
বাংলাদেশের আকাশে কোথাও পবিত্র রমজান মাসের চাঁদ দেখা গেলে টেলিফোন নম্বর: 
০২-২২৩৩৮১৭২৫, ০২-৪১০৫০৯১২, ০২-৪১০৫০৯১৬ ও ০২-৪১০৫০৯১৭ এবং ফ্যাক্স নম্বর: 
০২-২২৩৩৮৩৩৯৭ ও ০২-৯৫৫৫৯৫১ অথবা সংশ্লিষ্ট জেলার জেলা প্রশাসক বা উপজেলা নির্বাহী অফিসারকে জানানোর জন্য ইসলামিক ফাউন্ডেশনের পক্ষ থেকে অনুরোধ জানানো হয়েছে।

#

শায়লা/মেহেদী/জুলফিকার/রবি/শামীম/২০২২/১৪৪৯ ঘণ্টা

চাঁদ দেখা সাপেক্ষে প্রচার করতে হবে
তথ্যবিবরণী                                                                                
                                      নম্বর : ১৩৯৫ 

পবিত্র মাহে রমজান উপলক্ষ্যে প্রধানমন্ত্রীর বাণী 
ঢাকা, ১৮ চৈত্র ( ১ এপ্রিল) :


প্রধানমন্ত্রী শেখ হাসিনা পবিত্র মাহে রমজান উপলক্ষ্যে নিম্নোক্ত বাণী প্রদান করেছেন :  


“পবিত্র মাহে রমজান উপলক্ষ্যে আমি দেশবাসী ও বিশ্ব মুসলিম উম্মাহর প্রতি আন্তরিক মোবারকবাদ জানাচ্ছি। 

সিয়াম সাধনা ও সংযমের মাস পবিত্র মাহে রমজান আমাদের মাঝে সমাগত। এ মাসে আত্মসংযমের মাধ্যমে আত্মার পরিশুদ্ধি ঘটে ও সর্বশক্তিমান মহান আল্লাহর সন্তুষ্টি, নৈকট্যলাভ এবং ক্ষমা লাভের অপূর্ব সুযোগ হয়। সিয়াম ধনী-গরিব সবার মাঝে পারস্পরিক সহমর্মিতা, সম্প্রীতি ও ভ্রাতৃত্ববোধ প্রতিষ্ঠায় অনন্য ভূমিকা পালন করে। 

করোনাভাইরাসের কারণে সারাবিশ্ব আজ বিপর্যস্ত। আমাদের সরকার এ পরিস্থিতি মোকাবিলায় প্রয়োজনীয় ব্যবস্থা নিচ্ছে। সে কারণে স্বাস্থ্যবিধি মেনে রমজানের তারাবিসহ অন্যান্য নামাজ আদায়ের আহ্বান জানাচ্ছি। সিয়াম পালনের পাশাপাশি ঘরে অবস্থান করে বেশি বেশি কোরআন তেলাওয়াত করি ও ইবাদত-বন্দেগিতে মশগুল থাকি। আসুন, পবিত্র মাহে রমজানের শিক্ষায় উদ্বুদ্ধ হয়ে যাবতীয় ভোগবিলাস, হিংসা-বিদ্বেষ, উচ্ছলতা ও সংঘাত পরিহার করি এবং জীবনের সর্বস্তরের পরিমিতিবোধ, ধৈৰ্য ও সংযম প্রদর্শনের মাধ্যমে রমজানের পবিত্রতা রক্ষা করি। 

মহান আল্লাহ আমাদের জাতীয় জীবনে পবিত্র মাহে রমজানের শিক্ষা কার্যকর করার তাওফিক দান করুন। মাহে রমজান আমাদের জীবনে বয়ে আনুক অনাবিল শান্তি, সকলের জীবন মঙ্গলময় হোক। আমাদের দেশ ও জাতি তথা বিশ্ববাসী এই করোনা মহামারি থেকে মুক্তি পাক- মহান রাব্বুল আল-আমিনের কাছে এই দোয়া করি।  

মহান আল্লাহ্‌তায়ালা আমাদের সকলকে হেফাজত করুন, আমিন। 
জয় বাংলা, জয় বঙ্গবন্ধু
    বাংলাদেশ চিরজীবী হোক।”

#

শাখাওয়াত/মেহেদী/রবি/মাসুম/২০২২/১১৩০ ঘণ্টা 

চাঁদ দেখা সাপেক্ষে প্রচার করতে হবে
চাঁদ দেখা সাপেক্ষে প্রচার করতে হবে
তথ্যবিবরণী                                                                                
                             নম্বর : ১৩৯৪

পবিত্র মাহে রমজান উপলক্ষ্যে রাষ্ট্রপতির বাণী

ঢাকা, ১৮ চৈত্র ( ১ এপ্রিল) :


রাষ্ট্রপতি মোঃ আবদুল হামিদ পবিত্র মাহে রমজান উপলক্ষ্যে নিম্নোক্ত বাণী প্রদান করেছেন :  

“পবিত্র মাহে রমজান উপলক্ষ্যে আমি দেশবাসীসহ মুসলিম উম্মাহকে জানাই আন্তরিক শুভেচ্ছা ও মোবারকবাদ। 

বছর ঘুরে বরকতময় মাহে রমজান আমাদের মাঝে সমাগত। মহান আল্লাহর নৈকট্য এবং তাকওয়া অর্জনের অপূর্ব সুযোগ এনে দেয় পবিত্র এ মাস। সংযম, আত্মশুদ্ধি ও ক্ষমালাভের জন্য যথাযথ মর্যাদা ও ধর্মীয় ভাবগাম্ভীর্যের মধ্য দিয়ে সমগ্র মুসলিম উম্মাহ মাসটি পালন করে থাকে। সিয়াম ধনী-গরিব সকলের মাঝে পারস্পরিক সহমর্মিতা, সম্প্রীতি ও ভ্রাতৃত্ববোধ প্রতিষ্ঠায় অনন্য ভূমিকা পালন করে। রমজানের পবিত্রতা ও তাৎপর্য অনুধাবন করে ব্যক্তি ও সমাজ জীবনে এর সঠিক প্রতিফলন ঘটাতে এবং শান্তিপূর্ণ সমাজ গঠনে সকলে অবদান রাখবেন – এ প্রত্যাশা করি। 

বৈশ্বিক করোনা পরিস্থিতি মোকাবিলায় সরকারের গৃহীত পদক্ষেপের ফলে বাংলাদেশে করোনাভাইরাসের সংক্রমণ এখন অনেকটাই কমে এসেছে। তবে ভবিষ্যতে সংক্রমণ বৃদ্ধি প্রতিরোধে আমি যথাযথ স্বাস্থ্য ও সুরক্ষাবিধি মেনে চলার জন্য দেশবাসীর প্রতি আহ্বান জানাচ্ছি। আমি একই সাথে সমাজের সচ্ছল জনগোষ্ঠীকে অসহায়, দুস্থ ও দরিদ্র মানুষের সহায়তায় এগিয়ে আসার আহ্বান জানাচ্ছি। রমজানের মহান শিক্ষা সমাজের সকল স্তরে ও সবার মাঝে ছড়িয়ে পড়ুক। রমজানের পবিত্রতায় সকলের জীবন ভরে উঠুক। মহান আল্লাহ আমাদের রহমত, মাগফিরাত ও নাজাত দান করুন – আমিন।

জয় বাংলা।
খোদা হাফেজ, বাংলাদেশ চিরজীবী হোক।”

#
হাসান/মেহেদী/রবি/মাসুম/২০২২/১১৩০ ঘণ্টা
চাঁদ দেখা সাপেক্ষে প্রচার করতে হবে
আজ বিকাল পাঁচটার আগে প্রচার করা নিষেধ
তথ্যবিবরণী                                                                                
                                              নম্বর : ১৩৯৩ 

বিশ্ব অটিজম সচেতনতা দিবসে প্রধানমন্ত্রীর বাণী 
ঢাকা, ১৮ চৈত্র (১ এপ্রিল) : 

প্রধানমন্ত্রী শেখ হাসিনা আগামীকাল ২ এপ্রিল ‘বিশ্ব অটিজম সচেতনতা দিবস-২০২২’ উপলক্ষ্যে নিম্নোক্ত বাণী প্রদান করেছেন : 


“বিশ্বের অন্যান্য দেশের ন্যায় বাংলাদেশও ২ এপ্রিল ১৫তম ‘বিশ্ব অটিজম সচেতনতা দিবস ২০২২’ উদ্‌যাপন করছে জেনে আমি আনন্দিত। 

এ উপলক্ষ্যে আমি বাংলাদেশসহ বিশ্বের সকল অটিজম বৈশিষ্ট্যসম্পন্ন শিশু, ব্যক্তি ও তাদের পরিবারের সদস্য, পরিচর্যাকারী, অটিজম বিষয়ক গবেষক, চিকিৎসক, থেরাপিস্ট, সহায়ক উপকরণ উদ্ভাবকসহ সংশ্লিষ্ট সরকারি ও বেসরকারি সংগঠনসমূহকে শুভেচ্ছা জানাচ্ছি।    

এবারের প্রতিপাদ্য- ‘এমন বিশ্ব গড়ি অটিজম বৈশিষ্ট্যসম্পন্ন ব্যক্তির প্রতিভা বিকশিত করি’ অর্থবহ ও যুগোপযোগী হয়েছে বলে আমি মনে করি।  


সর্বকালের সর্বশ্রেষ্ঠ বাঙালি, জাতির পিতা বঙ্গবন্ধু শেখ মুজিবুর রহমান স্বাধীন বাংলাদেশের সংবিধানে সকল নাগরিকের সম-অধিকার নিশ্চিত করেছিলেন। বর্তমান আওয়ামী লীগ সরকার দেশের সবার অধিকার সুরক্ষায় বদ্ধপরিকর। আমাদের সরকার ইতোমধ্যে নিউরো-ডেভেলপমেন্টাল প্রতিবন্ধী (এনডিডি) সুরক্ষা ট্রাস্ট অটিজম বৈশিষ্ট্যসম্পন্ন শিশু ও ব্যক্তির গৃহভিত্তিক পরিচর্যা ও মানসিক স্বাস্থ্যের যত্ন নেওয়ার জন্য কোভিড পরিস্থিতিতে বাংলাদেশের ৫৩টি জেলার ১৯০টি উপজেলার ৩৯০ জন মাতা-পিতা/অভিভাবকদের অনলাইন প্রশিক্ষণ দিয়েছে। একইসাথে ৬০টি জেলার ১০৫টি উপজেলার ১১৫টি বিদ্যালয়ের ৪৫০ জন শিক্ষককে প্রশিক্ষণ দেওয়া হয়েছে এবং এটি চলমান প্রক্রিয়া। ‘বলতে চাই’ ও ‘স্মার্ট অটিজম বার্তা’ নামক দুটি অ্যাপ্লিকেশন তৈরি করা হয়েছে। সহায়ক প্রযুক্তি হিসেবে ‘বলতে চাই’ অমৌখিক যোগাযোগ সহজিকরণ করবে। শিশুর অটিজম আছে সন্দেহ হলে সহজেই ‘স্মার্ট অটিজম বার্তা’ অ্যাপ দ্বারা ঘরে বসেই অটিজম আছে কিনা তা জানা যাবে। এনডিডি সুরক্ষা ট্রাস্টের আওতায় এ বছরই ১৪টি উপজেলায় পাইলট প্রকল্প হিসেবে ‘অটিজম ও এনডিডি সেবা কেন্দ্র’ প্রতিষ্ঠা করা হচ্ছে। এ কেন্দ্রগুলোর মাধ্যমে অটিজমসহ অন্যান্য এনডিডি শিশু ও ব্যক্তিদেরকে জীবনচক্রের বিভিন্ন ধাপে সোশ্যাল ও মেডিকেল পদ্ধতির সমন্বয়ে মাল্টি ডিসিপ্লিনারি টিম দ্বারা আন্তর্জাতিক মানের আর্লি ইন্টারভেনশনসহ ১৭ ধরনের বিভিন্ন সেবা প্রদান করা হবে। এ কার্যক্রম পর্যায়ক্রমে সারা দেশে সম্প্রসারণ করা হবে।   


অটিজমসহ এনডিডি ব্যক্তির স্বাস্থ্য সুরক্ষার জন্য সাধারণ বীমা কর্পোরেশনের সাথে ট্রাস্ট যৌথভাবে ‘বঙ্গবন্ধু সুরক্ষা বীমা’ বাস্তবায়ন করছে। এনডিডি ব্যক্তিকে প্রতিবছর এককালীন আর্থিক চিকিৎসা অনুদান প্রদান করা হচ্ছে। এতিম অভিভাবকহীন এনডিডি ব্যক্তির অভিভাবক নিয়োগ এবং তাদের পুনর্বাসনের বিষয়ে সংগঠন নিবন্ধন নির্দেশিকা প্রণয়ন করা হয়েছে। ভবিষ্যৎ কর্মপরিকল্পনার অংশ হিসেবে ট্রাস্ট কর্তৃক গুচ্ছ পদ্ধতিতে প্রকল্প নেওয়া হচ্ছে। প্রযুক্তিনির্ভর এ সকল কার্যক্রমকে বাস্তবায়ন করতে এনডিডি সুরক্ষা ট্রাস্টকে আরো সক্রিয় হতে হবে। এজন্য আমাদের সহযোগিতা অব্যাহত থাকবে। 


আমার বিশ্বাস, অটিজম বৈশিষ্ট্যসম্পন্ন শিশু-কিশোরদের সম্ভাবনাগুলোকে চিহ্নিত করে সঠিক পরিচর্যা, শিক্ষা, প্রশিক্ষণ ও স্নেহ-ভালোবাসা দিয়ে গড়ে তোলা হলে তারাও পরিবার, সমাজ ও রাষ্ট্রের সম্পদ হিসেবে গড়ে উঠবে।


আমি ‘১৫তম বিশ্ব অটিজম সচেতনতা দিবস ২০২২’ উপলক্ষ্যে গৃহীত সকল কর্মসূচির সার্বিক সাফল্য কামনা করছি।          

জয় বাংলা, জয় বঙ্গবন্ধু
    বাংলাদেশ চিরজীবী হোক।”

#

আশরাফ/মেহেদী/জুলফিকার/রবি/শামীম/২০২২/১২৪০ ঘণ্টা
আজ বিকাল পাঁচটার আগে প্রচার করা নিষেধ
আজ বিকাল পাঁচটার আগে প্রচার করা নিষেধ
তথ্যবিবরণী                                                                                
                        নম্বর : ১৩৯২ 

বিশ্ব অটিজম সচেতনতা দিবসে রাষ্ট্রপতির বাণী
ঢাকা, ১৮ চৈত্র (১ এপ্রিল) : 


রাষ্ট্রপতি মোঃ আবদুল হামিদ আগামীকাল ২ এপ্রিল ‘বিশ্ব অটিজম সচেতনতা দিবস ২০২২’ উপলক্ষ্যে নিম্নোক্ত বাণী প্রদান করেছেন :  


“সমাজকল্যাণ মন্ত্রণালয় কর্তৃক বিশ্বের অন্যান্য দেশের ন্যায় বাংলাদেশেও ‘১৫তম বিশ্ব অটিজম সচেতনতা দিবস’ উদ্‌যাপনের উদ্যোগকে আমি স্বাগত জানাই। এ উপলক্ষ্যে আমি দেশের সকল অটিজম বৈশিষ্ট্যসম্পন্ন ব্যক্তি, তাদের পরিবার এবং অটিজম নিয়ে কর্মরত ব্যক্তি ও সংগঠনসমূহকে আন্তরিক শুভেচ্ছা ও অভিনন্দন জানাচ্ছি। এ বছর দিবসটির প্রতিপাদ্য ‘এমন বিশ্ব গড়ি অটিজম বৈশিষ্ট্যসম্পন্ন ব্যক্তির প্রতিভা বিকশিত করি’ অত্যন্ত সময়োপযোগী হয়েছে বলে আমি মনে করি। 


প্রতিবন্ধী ব্যক্তির সাংবিধানিক অধিকার নিশ্চিত করতে সরকার ইতোমধ্যে ‘প্রতিবন্ধী ব্যক্তিদের অধিকার ও সুরক্ষা আইন, ২০১৩’, ‘নিউরো-ডেভেলপমেন্টাল প্রতিবন্ধী সুরক্ষা ট্রাস্ট আইন, ২০১৩’, ‘বাংলাদেশ রিহ্যাবিলিটেশন কাউন্সিল আইন, ২০১৮’ এবং ‘প্রতিবন্ধিতা সম্পর্কিত সমন্বিত বিশেষ শিক্ষা নীতিমালা, ২০১৯’ প্রণয়ন করেছে। এসকল আইন, নীতিমালা ও বিধিমালা বাস্তবায়নের ফলে প্রতিবন্ধিতার ধরন ও মাত্রা অনুযায়ী চিকিৎসা ও থেরাপি সেবার পাশাপাশি পুনর্বাসন প্রক্রিয়া অব্যাহত রয়েছে। সমাজকল্যাণ মন্ত্রণালয়ের আওতায় অটিজম রিসোর্স সেন্টার স্থাপন করা হয়েছে, যা সরকারের একটি যুগান্তকারী পদক্ষেপ। অটিজম ও এনডিডি সেবা কেন্দ্র চালু করে অটিজম বৈশিষ্ট্যসম্পন্ন শিশু ও ব্যক্তি এবং অন্যান্য এনডিডি শিশু ও ব্যক্তিগণের জীবনমান আরো উন্নত করা সম্ভব হবে বলে আমার দৃঢ় বিশ্বাস।  

অটিজম ও এনডিডি শিশু ও ব্যক্তিদের জীবনব্যাপী সেবার প্রয়োজন হয়। মাত্রাভেদে অনেকেই অন্যের সাহায্য ছাড়া জীবন অতিবাহিত করতে পারে না বিধায় সরকারি ও বেসরকারি পর্যায়ে যথাযথ পুনর্বাসন ব্যবস্থা নেয়া আবশ্যক। অটিজম বৈশিষ্ট্যসম্পন্ন ব্যক্তিরা সমাজের বোঝা নয়। উপযুক্ত শিক্ষা-প্রশিক্ষণ, দিকনির্দেশনা ও অনুপ্রেরণা প্রদানের মাধ্যমে তাদের দক্ষ মানবসম্পদে পরিণত করা সম্ভব। এক্ষেত্রে তাদের জন্য উপযুক্ত কর্মক্ষেত্র ও কর্মপরিবেশ নিশ্চিত করার পাশাপাশি তাদের প্রতি নেতিবাচক দৃষ্টিভঙ্গির পরিবর্তন এবং পারিবারিক ও সামাজিকভাবে সমর্থন ও সহায়তা প্রদান অত্যন্ত জরুরি। সমৃদ্ধ সোনার বাংলা গড়তে হলে প্রতিবন্ধী ও প্রতিবন্ধিতার ঝুঁকিতে রয়েছেন এমন শিশু ও ব্যক্তির জন্য সবাই মিলে কাজ করতে হবে। সকলের সম্মিলিত প্রচেষ্টা অটিজম বৈশিষ্ট্যসম্পন্ন ব্যক্তিসহ সকল প্রতিবন্ধী ব্যক্তির মানসিক উন্নয়ন ও সমৃদ্ধ জীবন গঠনের পথকে আরো প্রসারিত করবে বলে আমার বিশ্বাস।  

আমি ১৫তম বিশ্ব অটিজম সচেতনতা দিবস উপলক্ষ্যে গৃহীত সকল কর্মসূচির সাফল্য কামনা করছি।     
জয় বাংলা।
খোদা হাফেজ, বাংলাদেশ চিরজীবী হোক।”

